




O B R A Z L O Ž E NJ E 

 

PRAVNI OSNOV 

 

Pravni osnov za donošenje Zakona o izmjeni i dopuni Zakona o plaćama i naknadama u 

organima vlasti Zeničko-dobojskog kantona sadržan je u članu 37. stav 1. tačka f) Ustava Zeničko- 

dobojskog kantona u kojem je propisano da Skupština Zeničko-dobojskog kantona donosi zakone i 

druge propise iz nadležnosti kantonalnih organa. 

 

RAZLOZI ZA DONOŠENJE 

 

Zakon o plaćama i naknadama u organima vlasti Zeničko-dobojskog kantona objavljen je u 

,,Službenim novinama Zeničko- dobojskog kantona“, broj: 1/18, 10/19 i 11/19-isp., 8/22, 4/24 i 10/24. 

Predlaganju Zakona o izmjeni i dopuni Zakona o plaćama i naknadama u organima vlasti 

Zeničko-dobojskog kantona pristupilo se nakon Poziva za pristupanje Aneksu II Kolektivnog 

ugovora za službenike organa uprave i sudske vlasti u Federaciji Bosne i Hercegovine dostavljenom 

od strane Samostalnog sindikata državnih službenika i namještenika u organima državne službe, 

sudskoj vlasti i javnim ustanovama u Federaciji Bosne i Hercegovine (u daljem tekstu: Sindikat), 

kojim je Sindikat pozvao, između ostalihi Vladu Zeničko-dobojskog kantona da u skladu sa članom 

77. stav (2) i (3) navedenog Kolektivnog ugovora, pristupi Aneksu istog, a uz prethodno pribavljene 

pismene saglasnosti od strane gradonačelnika i načelnika općina sa područja Zeničko-dobojskog 

kantona, koji su već po osnovu ugovora o pristupanju Kolektivnom ugovoru za službenike organa 

uprave i sudske vlasti u Federaciji Bosne i Hercegovine dali saglasnost na pristup istom. 

 Naime, Vlada Federacije Bosne i Hercegovine je sa Sindikatom zaključila Aneks II 

Kolektivnog ugovora za službenike organa uprave i sudske vlasti u Federaciji Bosne i Hercegovine 

(„Službene novine Federacije Bosne i Hercegovine“, broj: 46/25) kojim je u članu 25. stav (1) 

Kolektivnog ugovora za službenike organa uprave i sudske vlasti u Federaciji Bosne i Hercegovine 

broj „20%“ zamijenjen brojem „24%“. 

Vlada Zeničko-dobojskog kantona je svojom Odlukom usvojenom na 20. sjednici Vlade, 

održanoj dana 08.03.2024. godine, dala saglasnost na Ugovor o pristupanju Kolektivnom ugovoru za 

službenike organa uprave i sudske vlasti u Federaciji Bosne i Hercegovine (,,Službene novine FBiH“, 

broj: 98/23) 

Također, Skupština Zeničko-dobojskog kantona je na svojoj 22. sjednici održanoj dana 

21.02.2024 godine donijela Zakon o izmjeni Zakona o plaćama i naknadama u organima vlasti 

Zeničko-dobojskog kantona kojim je u članu 6. stav (1) broj „0,5“ zamijenila brojem „0,6“ a koji se 

također odnosio na procenat kojim se utvrđuje osnovna plaća predsjedavajućeg Skupštine, Nosioca 

izvršnih funkcija, savjetnika, kantonalnog pravobranioca, zamjenika kantonalnog pravobranioca, 

državnog službenika i namještenika. 

 Usvajanjem ovakve izmjene Zakona o plaćama i naknadama stvorile su se zakonske 

pretpostavke da Vlada Zeničko-dobojskog kantona donose navedenu Odluku o pristupanju 

Kolektivnom ugovoru za službenike organa uprave i sudske vlasti u Federaciji Bosne i Hercegovine. 

Naime, članom 25. navedenog Kolektivnog ugovora propisano da se plaća državnog 

službenika i namještenika obračunava u skladu sa članom 24. ovog ugovora (utvrđuje množenjem 

osnovice za plaću i boda za obračun plaće s utvrđenim koeficijentom platnog razreda) uvećava se za 

svaku započetu godinu penzijskog staža za 0,6 %, u skladu sa zakonom.  

U članu 6. stav (1) Zakona o plaćama i naknadama u organima vlasti Zeničko-dobojskog 

kantona (,,Službenim novinama Zeničko-dobojskog kantona“, broj: 1/18, 10/19 i 11/19-isp., 8/22, 

4/24 i 10/24) je propisano da se osnovna plaća utvrđuje množenjem osnovice za plaću i boda za 

obračun plaće s utvrđenim koeficijentom platnog razreda i tako utvrđeni iznos se uvećava za 0,6 % 

za svaku započetu godinu penzijskog staža predsjedavajućeg Skupštine, Nosioca izvršnih funkcija, 

savjetnika, kantonalnog pravobranioca, zamjenika kantonalnog pravobranioca, državnog službenika 

i namještenika, a najviše do 20%. 



Članom 57. Zakona o plaćama i naknadama u organima vlasti Federacije Bosne i Hercegovine 

(„Službene novine FBiH“, broj: 45/10, 111/12, 20/17 i 22/19-Odluka Ustavnog suda) propisuje da će 

kantoni, općine i gradovi u Federaciji u svojim propisima o plaćama i naknadama poštovati osnovna 

načela za utvrđivanje plaća propisana članom 3. ovog zakona.  

Član 3. navedenog Zakona propisuje da će se pri određivanju iznosa plaća i naknada za 

zaposlene u organima vlasti Federacije poštivati sljedeća načela: „Ista plaća za isto radno mjesto: 

prema ovom načelu zaposleni u organima vlasti koji obavljaju poslove istog radnog mjesta odnosno 

iste ili slične poslove imaju pravo na istu osnovnu plaću po vrsti i stepenu stručne spreme; 

Transparentnost: u skladu sa ovim načelom, prilikom raspisivanja javnih konkursa i oglasa za 

popunjavanje radnih mjesta obavezno se objavljuje podatak o pripadajućoj osnovnoj neto plaći za 

oglašena radna mjesta; Fiskalna odgovornost: u skladu sa ovim principom utvrđivanje i isplata bruto 

plaća i naknada korisnicima prava koje tretira ovaj zakon na osnovu utvrđene osnovice može se vršiti 

samo do visine planiranih sredstava u budžetu za te namjene. 

Član 61. Zakona propisuje da će Kantoni, općine i gradovi u Federaciji u svojim propisima o 

plaćama i naknadama primijeniti elemente za utvrđivanje plaće propisane u članu 6. ovog zakona koji 

normira da se osnovna plaća utvrđuje množenjem osnovice za plaću iz člana 5. ovog zakona i boda 

za obračun plaće sa utvrđenim koeficijentom platnog razreda i tako utvrđeni iznos uvećava se za 0,5% 

za svaku započetu godinu penzijskog staža izabranih dužnosnika, nosioca izvršnih funkcija i 

savjetnika, državnih službenika i namještenika, službenika sudske policije i zatvorskih policajaca - 

stražara, a najviše do 20%. 

Elementi za određivanje osnovne plaće su: osnovica, bod i koeficijent. Uvećanje plaće po 

osnovu radnog staža je dio plaće koji ne spada u element za određivanje plaće. Čak i da se uzme 

uvećanje minulog kao element za određivanje plaće, Zakon nije rekao da se uzme propisana visina, 

već je kazao da će kantoni u svojim propisima o plaćama i naknadama primijeniti elemente za 

utvrđivanje plaće propisane u članu 6. ovog zakona. Za razliku od minulog rada, Zakon je propisao 

da koeficijenti moraju biti isti, da se osnovica i bod utvrđuju sporazumom. 

U prilog navedenom je i presuda Ustavnog suda Federacije Bosne i Hercegovine, broj: U-

25/17 od 24.01.2023. godine („Službene novine Federacije BiH“, broj: 15/23) donesena odlučujući o 

zahtjevu Gradonačelnika Grada Tuzla, za zaštitu prava na lokalnu samoupravu u vezi sa primjenom 

člana 40. Zakona o inspekcijama Federacije Bosne i Hercegovine i člana 23. stav 1. Zakona o plaćama 

i naknadama u organima vlasti u Federaciji Bosne i Hercegovine. U navedenoj presudi Ustavni sud 

Federacije je utvrdio da je, u međuvremenu, Presudom ovog suda broj U-34/19 od 26.02.2020. godine 

("Službene novine Federacije BiH", broj 23/20) utvrđeno, da članom 23. stav 1. tačka 1. Zakona o 

plaćama i naknadama nije povrijeđeno pravo na lokalnu samoupravu Općine Maglaj. U spisu 

predmeta broj U-34/19 je i Mišljenje Vlade Federacije Bosne i Hercegovine V. broj 1146/2019 od 

10.10.2019. godine utvrđeno na 194. sjednici, održanoj dana 10.10.2019. godine. U tom Mišljenju 

citiran je član 23. stav 1. tačka 1) Zakona o plaćama i naknadama i ističe da se isti odnosi samo na 

federalne organe. Zbog svega navedenog Vlada Federacije Bosne i Hercegovine je mišljenja, da 

odredbom člana 23. stav (1) tačka 1. Zakona o plaćama i naknadama nije povrijeđeno pravo Općine 

Maglaj kao jedinice lokalne samouprave, jer ista može, u zavisnosti od svojih finansijskih 

mogućnosti, utvrditi visinu dodatka na plaću po osnovu posebnih uslova rada. Nadalje, Ustavni sud 

zaključuje da iz drugih odredaba Zakona o plaćama i naknadama jasno proističe da član 23. stav 1. 

ne obavezuje jedinice lokalne samouprave, pa tako ni Grad Tuzlu (čitaj Kanton). Šta više, cjelokupna 

materija utvrđivanja koeficijenata, platnih razreda, pa i naknada i dodataka na plaće u kantonalnim, 

gradskim i općinskim organima vlasti, izvan je domašaja tog zakona, sem u pogledu osnovnih načela 

za utvrđivanje visine plaće (ista plaća za isto radno mjesto, transparentnost i fiskalna odgovornost). 

Tako član 60. stav 1. Zakona o plaćama i naknadama propisuje da se koeficijenti i platni 

razredi zaposlenika u organima vlasti kantona općina i gradova "utvrđuju zakonom o plaćama i 

naknadama zaposlenih u organima vlasti kantona odnosno odlukama gradskih i općinskih vijeća o 

plaćama i naknadama zaposlenih u općinskim odnosno gradskim organima vlasti", a prema članu 62. 

stav 2. jednako tako "visinu i način ostvarivanja prava na naknade i dodatke na plaću za kantone 

utvrdićevlada kantona. 

 



Ustavni sud Federacije je ranije, u postupku zaštite prava na lokalnu samoupravu, pokrenutom 

po osnovu zahtjeva Načelnika Općine Maglaj, donio Presudu broj U-34/19 kojom je utvrđeno, da 

članom 23. stav 1. tačka 1. Zakona o plaćama i naknadama nije povrijeđeno pravo na lokalnu 

samoupravu Općine Maglaj. U obrazloženju te Presude između ostalog stoji: "Osporenim članom 

Zakona su propisani dodaci na platu sa utvrđenim minimalnim i maksimalnim procentualnim 

iznosom od osnovne plate za inspektore, glavne inspektore i direktore inspekcijskih tijela, s tim što 

ovaj Zakon propisuje iste samo za federalne inspektore (član 20.), glavne inspektore sudske policije 

i inspektore sudske policije (član 47.), a što osnovano ističe i Vlada Federacije Bosne i Hercegovine 

u Mišljenju. Iz naprijed navedenih razloga, Ustavni sud Federacije je utvrdio da osporeni član Zakona 

ne propisuje za jedinice lokalne samouprave obavezu isplate dodatka na platu u minimalnom iznosu 

od 20% od plate i samim tim opštini nije ni nametnuta dodatna isplata, nego je ostavljena zakonska 

mogućnost da samostalno uredi navedenu oblast. 

S obzirom na gore navedeno, Zakon o plaćama i naknadama F BiH ne obavezuje kantone u 

pogledu utvrđivanja visine procenta za uvećanje osnovne plaće po osnovu penzijskog staža, te stoga 

ne predstava smetnju za izmjene kantonalnog zakona o plaćama kako je to predloženo članom 1. 

Prijedloga Zakona o izmjeni i dopuni Zakona o plaćama i naknadama u organima vlasti Zeničko- 

dobojskog kantona, odnosno Kantonalni zakon u tom dijelu ne mora biti usaglašen sa Federalnim.  

Kako je u Vladi Zeničko-dobojskog kantona intencija poboljšanje ekonomskog standarda 

zaposlenika za što ima već osigurana sredstva u Budžetu Kantona, pristupanjem Aneksu II 

Kolektivnom ugovoru FBiH će se osigurati veća prava zaposlenih u smislu povećanog iznosa 

procenta penzijskog staža za uvećanje osnovne plaće. 

Članom 2. Prijedloga Zakona nastoji se eliminisat različito postupanje organa koji primjenjuju 

ovaj zakon u smislu određivanja visine na otpremninu državnih službenika odnosno namještenika s 

ciljem otklanjanja svojevrsne diskriminacije prema zaposlenicima (državnim službenicima i 

namještenicima) te otkloniti osnov za potencijalne sudske sporove, obzirom da je članom 36. 

Kolektivnog ugovora propisano da „Državni službenik ili namještenik ima pravo na otpremninu pri 

odlasku u penziju u visini svojih 5 ostvarenih prosječnih neto plaća isplaćenih u prethodnih pet 

mjeseci ili 5 prosječnih neto plaća isplaćenih u Federaciji BiH, prema posljednjem objavljenom 

podatku Federalnog zavoda za statistiku, bez obzira da li odlazi u starosnu, invalidsku ili 

prijevremenu penziju, u skladu sa zakonom, uz primjenu povoljnijeg prava uposlenika.“ 

Obzirom da je članom 140. Poslovnika Skupštine Zeničko-dobojskog kantona – Četvrti 

prečišćeni tekst (“Službene novine Zeničko-dobojskog kantona”, broj: 5/24), predviđena mogućnost 

donošenja zakona po skraćenom postupku kada nije u pitanju složen i obiman zakon, Ministarstvo za 

pravosuđe i upravu odnosno Vlada Zeničko-dobojskog kantona će predložiti, iz navedenih razloga, 

da se isti donese po skraćenom postupku o čemu će odlučiti Skupština Zeničko-dobojskog kantona 

kao o prethodnom pitanju na sjednici tokom rasprave o dnevnom redu. 

 

OBRAZLOŽENJA POJEDINIH PRAVNIH RJEŠENJA 

 

Član 1. Prijedloga Zakona – izmjenom u članu 6. stav (1), izmjena je izvršena u pogledu 

utvrđivanja iznosa osnovne plaće (koja se utvrđuje množenjem osnovice za plaću i boda za obračun 

plaće s utvrđenim koeficijentom platnog razreda) na način da se isti uvećava za svaku započetu 

godinu penzijskog staža do maksimalnih 24 % umjesto dosadašnjih 20 % ; 

Član 2. Prijedloga Zakona odnosi se na utvrđivanje visine otpremnine pri odlasku u penziju 

dajući mogućnost da se ista utvrdi i na povoljniji način ukoliko je tako propisano kolektivnim 

ugovorom. 

Član 3. Prijedloga Zakona propisuje stupanje zakona na snagu narednog dana od dana 

objavljivanja u ,,Službenim novinama Zeničko- dobojskog kantona“. 

 

 

 

 

 



 

POTREBNA FINANSIJASKA SREDSTVA 

 

Za donošenje Prijedloga Zakona o izmjeni Zakona o plaćama i naknadama u organima vlasti 

Zeničko- dobojskog kantona, finansijska sredstva su sadržana u Budžetu Zeničko-dobojskog kantona 

za 2025. godinu. Ukoliko se kod pojednih budžetskih korisnika eventualno u toku budžetske godine 

pojavi potreba za dodatnim finansijskim sredstvima za primjenu ovog zakona, ista će se obezbijediti 

preraspodjelama sredstava i uštedama u okvirima budžeta za 2025. godinu. 

 
 
  

  














































